Thema: Diwrnod Cofio’r Holocost 
27 Ionawr: Auschwitz
Mae Ppt wedi ei baratoi i gyd-fynd â’r gwasanaeth ond nid oes rhaid ei ddefnyddio. Cofiwch addasu’r iaith i siwtio’ch ardal/plant.

Sleid 1: Teitl
Yn ystod yr Ail Ryfel Byd lladdwyd tua 6 miliwn o Iddewon yn Ewrop oherwydd gorchmynion Adolf Hitler. Yr enw ar y lladd yma ydy’r Holocost.

Ar  27ain o Ionawr bob blwyddyn mae Diwrnod Cofio'r Holocost. Dewiswyd y dyddiad yma am mai dyma’r dyddiad y cyrhaeddodd milwyr Rwsia wersyll marwolaeth Auschwitz a rhyddhau y carcharorion. 

Sleid 2: Difrod oherwydd y Noson Grisial, 1938

Roedd Adolf Hitler yn casáu Iddewon ac roedd o’n gwneud eu bywydau yn anodd iawn. Roedd o’n trefnu bod eu siopau yn cael eu chwalu, eu synagogau yn cael eu llosgi, ac roedd o’n eu stopio nhw rhag gweithio.

Sleid 3: Geto Iddewig
Roedd yr Iddewon yn gorfod byw mewn getos, ond o 1941 ymlaen roedd Iddewon yn cael eu gyrru i wersylloedd marwolaeth fel Auschwitz. 
Sleid 4: Auschwitz-Birkenau.
Auschwitz oedd y gwersyll marwolaeth mwyaf – yno lladdwyd 1.1 miliwn o bobl.  
Sleid 5: Didoli Iddewon
Unwaith roedd yr Iddewon yn cyrraedd y gwersyll, roedden nhw’n cael eu gwahanu ar y platfform. Roedd y rhai iach yn cael eu gorfodi i weithio, ond roedd y plant ifanc, y bobl hen, y rhai gwan a sâl yn cael eu lladd. 
Sleid 6: Cannoedd o esgidiau
Roedd yr Natsïaid yn cadw holl eiddo’r Iddewon iddyn nhw eu hunain – dillad, esgidiau, bagiau, offerynnau, lluniau, hyd yn oed yr aur oedd yn ‘fillings’ eu dannedd.

Dyma ddiwrnod i bawb gofio am y miliynau o bobl a laddwyd.
Mae’n bwysig ein bod ni’n i ddefnyddio unrhyw wersi a ddysgwyd i wella’r dyfodol.

O ble daw’r hyder a’r nerth i sefyll yn erbyn gelyn cryf a chreulon?
	


Sleid 7: Lluniau o Corrie a Betsie
Ganwyd Cornelia, neu Corrie ten Boom yn Amsterdam yn 1892. Roedd hi a’i theulu yn Gristnogion, ac roedden nhw’n weithgar yn eu cymuned yn helpu pobl oedd mewn angen. 

Yn ystod yr Ail Ryfel Byd daeth eu tŷ yn le i guddio i Iddewon. Achubwyd bywydau tua 800 o Iddewon. Ond, yn Mis Chwefror 1944 bradychwyd y teulu a daeth y milwyr a mynd â nhw i’r carchar. 

Bu farw tad Corrie ar ôl 10 diwrnod yn y carchar. Gyrrwyd Corrie, a Betsie ei chwaer i wersyll crynhoi Ravensbrück. Yno treuliodd Corrie a Betsie eu hamser yn dweud wrth y merched eraill am gariad Iesu. Daeth llawer o fenywod/ferched yn Gristnogion yn y lle ofnadwy hwnnw oherwydd Corrie a Betsie. 

Bu farw Betsie yno.


Sleid 8: Y geiriau isod
Daeth Corrie allan o’r gwersyll yn fyw. Sylweddolodd bod angen iddi rannu'r hyn roedd hi a Betsie wedi ei ddysgu yn Ravensbrück, sef: "Nid oes pwll mor ddwfn nad yw cariad Duw yn ddyfnach eto" a "Bydd Duw yn rhoi i ni ddigon o gariad i allu maddau i’n gelynion.”


Sleid 9: Yr adnodau isod

Ar ôl y rhyfel ysgrifennodd  Corie am y pethau oedd wedi digwydd iddi, a daeth i weld mai’r rhai oedd yn gallu maddau oedd wedi llwyddo i ailadeiladu eu bywydau orau. Dyma adnodau o’r Beibl sy’n sôn am bwysigrwydd maddau,
Os gwnewch chi faddau i bobl pan maen nhw wedi gwneud cam â chi, bydd eich Tad nefol yn maddau i chi hefyd.  Ond os na wnewch chi faddau i'r bobl sydd wedi gwneud cam â chi, fydd eich Tad ddim yn maddau'ch pechodau chi. 

(Mathew 6: 14-15)
Byddai’n bywydau ni i gyd yn well petaen ni ddim yn dal dig a chario casineb yn ein meddyliau a’n calonnau. Cofiwch heddiw am yr Holocost, a gwnewch eich gorau i wneud y byd yn well lle i fyw.
 Gweddïwn: 
Ein Tad, wrth gofio am yr Holocost  helpa ni i sefyll yn erbyn creulondeb a thrais. Helpa ni i fod yn ddewr fel Corrie a’i theulu, a gwneud ein gorau dros eraill. Helpa ni i fod yn ddoeth, a helpa ni i faddau. Helpa ni i brofi cariad mor ddwfn â Corrie, oedd yn gallu dweud yn hyderus, Bydd Duw yn rhoi i ni ddigon o gariad i allu maddau i’n gelynion.”         Amen. 

GJenkins :  

